
1. Անհրաժեշտությունը
Նախագծի ընդունման անհրաժեշտությունը բխում է Հայաստանի Հանրապետության կառավարության 2021 թվականի հոկտեմբերի 7-ի «Հայաստանի Հանրապետության Արագածոտնի մարզի Ապարան Համայնքում գտնվող որոշ տարածքների նկատմամբ հանրության գերակա շահ ճանաչելու մասին» N 1661–Ա որոշմամբ (այսուհետ՝ Որոշում) սահմանված գերակա շահ ճանաչված հողտարածքներում առաջացած ճշգրտումներով և Հայաստանի Հանրապետության կառավարության 2021 թվականի հուլիսի 29-ի N 1246–Ա որոշմամբ հաստատված՝ «Մայլեռ» ներդրումային ծրագրի (Ծրագիր) իրականացման արդյունավետությամբ։

  2․  Կարգավորման նպատակը և բնույթը
Հարկ է նշել, որ Հայաստանի Հանրապետության կառավարության 2021 թվականի հուլիսի 29-ի N 1246–Ա որոշմամբ հավանության է արժանացել՝ «Մայլեռ» ներդրումային ծրագիրը (Ծրագիր)։ Ծրագրով նախատեսված աշխատանքների իրականացման ընթացքում ի հայտ են եկել որոշ հողատարածքների ծածկագրերի մասով խնդիրներ, որոնք ներկայումս հստակեցվել են և ներառվել Նախագծում։
Բացի այդ, Որոշման Հավելված N 1 և N 2-ում ներառված հողատարածքների, որոնց նկատմամբ ճանաչված է հանրային գերակա շահ, մի մասը ճշգրտումների արդյունքում պարզվել է, որ հանդիսանում են պետական սեփականություն, ուստի հաշվի առնելով, որ օրենսդրությամբ գերակա շահ կարող է ճանաչվել իրավաբանական և ֆիզիկական անձանց ու համայնքային սեփականություն հողատարածների նկատմամբ, իսկ այդ հիշյալ Հավելվածներում առկա հողատարածքներն անհրաժեշտ են Ծրագրի արդյունավետ իրականացման համար՝ նպատակահարմար է գտնվել Որոշման մեջ կատարել փոփոխություն և այդ տարածքներն ուղղակի վաճառքի ձևով օտարել ընկերությանը։
Հարկ է նշել, որ Ծրագրով նախատեսված էր, որ բացի այն հատվածները, որոնք կճանաչվեն հանրության գերակա շահ, Ծրագրի իրականացման համար առկա է ևս 1500 հա տարածք (այդ տարածքը նույնպես ներառված է Որոշման հավելված 2-ում), որտեղ նախատեսվում է ենթակառուցվածքների կառուցում։ Այդ հողատարածքներն Ընկերությունը կարող է օգտագործել վարձակալական հիմունքներով, ինչպես նաև այդ տարածքից որոշ հատվածներ կարող են ձեռք բերվել սեփականության իրավունքով, մասնավորապես՝ այն հատվածները, որոնք անհրաժեշտ կլինեն ճոպանուղու ենթակառուցվածքների և շինությունների կառուցման համար։
Ներկա փուլում արդեն իսկ հստակեցվել են ճոպանուղու սյուների, կայանների և այլ շինությունների համար նախատեսված տարածքները, որոնք չեն գտնվում հանրության գերակա շահ ճանաչված տարածքում, այլ հարակից են այդ հատվածին և գտնվում են վերոնշյալ 1500 հա տարածքում, և Նախագծով առաջարկվում է Ընկերությանն ուղղակի վաճառքի ձևով օտարելու գործընթացի կազմակերպում, ինչը նույնպես կապահովի Ծրագրի արդյունավետ իրականացումը։ Հարկ է նշել, որ այդ հստակեցված տարածքները հանդիսանում են համայնքային սեփականություն։
Միաժամանակ, այդ տարածքների հստակեցման արդյունքում պարզվել է, որ մի շինության համար նախատեսվող հողատարածքի մի մասը պատկանում է Նաիրի համայնքին, ուստի անհրաժեշտություն է առաջացել այն ներառել Նախագծում։
Հարկ է նշել, որ Նախագծով առաջարկվող փոփոխությունների և լրացումների արդյունքում Որոշմամբ սահմանված գերակա շահ ճանաչված հողատարածքների ընդհանուր մակերեսի փոփոխություն չի նախատեսվում։

3.	Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ Էկոնոմիկայի նախարարության կողմից։

4.	Ակնկալվող արդյունքը         
Հայաստանի Հանրապետության կառավարության 2021 թվականի հոկտեմբերի 7-ի «Հայաստանի Հանրապետության Արագածոտնի մարզի Ապարան Համայնքում գտնվող որոշ տարածքների նկատմամբ հանրության գերակա շահ ճանաչելու մասին» N 1661 – Ա որոշմամբ նախատեսված հողատարածքների նկատմամբ ճշգրտում, Ծրագրի իրականացման արդյունավետության ապահովում, ինչպես նաև օրենսդրությամբ սահմանված գործընթացի ապահովում:
5. Տեղեկատվություն լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին
	Նախագծի ընդունմամբ լրացուցիչ ֆինանսական միջոցների անհրաժեշտություն, ինչպես նաև պետական բյուջեի ծախսերում փոփոխություններ չեն առաջանա, իսկ համայնքային բյուջեների եկամուտներում նախատեսվում է ավելացում։ Միաժամանակ երկարաժամկետ հատվածում ծրագրի իրականացումը կապահովի ավելացում նաև պետական բյուջեի եկամուտներում։

6.	Կապը ռազմավարական փաստաթղթերի հետ 
	Նախագիծը «Հայաստանի վերափոխման ռազմավարություն 2050» փաստաթղթին, Կառավարության 2021-2026թթ. գործունեության միջոցառումների ծրագրին, ոլորտային և/կամ այլ ռազմավարություններին չի առնչվում։




